MASÎKÊ REŞ

SAMED BEHRENGî
Wergerandin: 
Brahîm Ronîzêr: bronizer@mynet.com 
Ew şeva ku sotik ketî avê, Masiya Pîr duwanzdeh hezar zaro û neviyên xwe dabûn dora xwe û ji wan re çîrok digotin. 

Hebû tunebû, masiyekî piçûk î reş hebû. Ew û diya xwe di çemekî de dijîn. 

Ava çem ji nav kevir û latan dipijiqî, di besta fetlonek de diherikî diçû. 

Hêlîna Masîkê Reş û diya wî di qelşa latekê ku aqra wê kevz girtî de bû. 

Masîkê Reş ji ber ku taveheyvê nedida hêlîna wan pir û pir xemgîn dibû. Gelekî bêriya ronahiyê dikir. 

Dê û zaro ji serê sibê heta dibû êvar an didan dûv hev an jî bi masiyên din re di dereke bi qasî mista mirov de digeriyan.

Delalîkê ber dilê diya xwe bû Masîkê Reş. Ma çima ne delalîk be? Di nav deh hezar hêkê diya xwe de, tenê ew filitîbû û bûbû masî. 

Ev bû çend roj ku Masîkê Reş bêhis û deng bû, bêkêf bû. Kûr û dûr difikirî, qirika wî qul nedibû. 

Li pey diya xwe hêdî hêdî û bê dilê xwe digera. Carna jî ser diya xwe ve winda dibû. 

Diya wî got, herhal wê bêhntengiya wî zû derbas bibe, wê baş bibe... Lê belê derdekî Masîkê Reş hebû.  

Herweha serê sibehekî hê roj derneketî, diya xwe şiyar kir, got,

“Yadê, ez ê tiştekî ji te re bêjim.”

Diya wî çavlixew got, “Keça min vêga ne wext e, tuê paşî bêjî. Hey ku em şiyar bûne, derkeve em ji xwe re bigerin.”

“Na yadê. Êdî ez serberdayî hew digerim. Divê ez ji vir herim.”

“Divê tu herî?”

“Erê yadê, divê ez herim!”

“Di vê tariya sibehê de ma tu ê biçî ku?”

“Ezê biçime wî serê çem, ez ê çima dawiya çem. Tu fam dikî dayê? Ev bi rojan e ez li dawiya çem difikirim ka çawa ye. Lê dikim nakim nizanim. Vê şevê dîsa heta serê sibê xew nekete çavê min. Tim li bîra min bû. Axir min neyta xwe xera kir, ez ê biçim dawiya çem bibînim.”

Diya wî keniya. 

“Wextê ez jî wek te piçûk bûm, ev hate bîra min jî. Lê delalîkê min, serê çem û dawiya çem nîne. Çem hemu ev e ku em tê de ne.”

“Ma qey çêdibe ku çem biherike û negihîje tu derê? Yanî tu dibêjî dawiya çem nîne? Lê belê dawiya her tiştî heye. Weke dawiya şevê, dawiya rojê... Weke dawiya hefteyê, mehê, salê...”

Dayikê gotina wî birî,

“De ka vêga dev ji van gotinên ji qama xwe mezintir berde, rabe em derkevin derve. Ne wextê pûçîkan e.”

“Na dayê ez ji vê gerê aciz bûm. Ez dixwazim derkevim herim, li derê din çi heye çi nîne bibînim. Dayê nebî nebî tu nebêjî, “Aqilê Masîkê Reş ji rê birin.”Bawer ke ji min. Ev demeke dirêj e ev hemu têne bîra min. Bêguman min ji çîrokên ku li wan guhdarî kiriye tiştin fêm kirine. Kanîn ew masiyên pîr, ew masiyê ku ber diketin ku emrê xwe vikîvala borandin, ez pir li ser wan masiyan difikirim. Ma bi rastî jiyan gera li pey peşkek av e? Ez dixwazim fêr bibim. Ma gelo jiyaneke din jî nîne li vê dinyayê?”Gava gotina wî qediya, diya wî got,

“Delalîkê min, ma te aqilê xwe xwariye? Te pê girtiye û tu dibêjî dinya û hey dinya. Ma dinya çi ye? Dinya ev der e ku em lê ne. Jiyan ev e ku em dijîn.”

Di vê navê de masiyeke gir xwe nêzîkî hêlîna wan kir, ew jî kete nav pevçûna wan,

“Cîran, ev çi devjeniya we ye? Ez dibêm qey wê hûn ji bo gerê dereng bimînin?”

Diya Masîkê Reş bi dengê cîranê re ji qelşa latê derket:

“Erê zarokên vî wextî... Dike şîretan li diya xwe bike.”

“Ma çi dibêje?”

“Li qama xwe nanihêre, dixwaze bide rê biçe. Xwedêgiravî wê biçe binihêre ka çi li dinyayê heye çi nîne! Gotinên ji qama xwe zêde mezin, kanî!..”

“Tew, tu li vî delalîkî, bûye zana heya me jê nîne.”

Masîkê Reş,

“Ezbenî, ez nizanim zana çi ye. Lê ez ji vê gera belesebeb aciz bûm. Ez nema vî karî dikim. Ez bes xwe dixapînim. Rojekê gava ez pîr û kal bûm, ez naxwazim weke pîrepindekê li quncikekê xwe biquncifînim û ji bo emrê xwe î borî xeman bixwim.”

Cîran qeherî, got,

“Îca ev jî.”

Diya wî got,

“Min qet bawer nedikir ku ev delalîkê min î tenê wê ji rê derkeve. Xwedê zane kê aqilê wî ji rê bir.”

“Kesekî aqilê min ji rê nebiriye. Ez bîra dinyayê dibim. Ez bîra qencî û neqenciyê dibim.”

Masiya cîran li dêmasiyê vegeriya,

“Ev ne şeytanokê ku mala xwe li ser pişta xwe digerîne be?”

“Erê... Wele rast e. Tim û dayim li dora keçika min digeriya. Wî aqilê keça min ji rê biriye, wî yê xêr ji xwe nedîtî.”

Masîkê Reş,

“Hiş be dayê. Ew hevalê min bû.”

Diya wê,

“Hevaltiya masî û şeytanokan qet çêdibe? Me qet nebihîstiye.”

“Me dijminatiya masî û şeytanokan jî nebihîstibû, lê hûn neyartiya wî dikin. We rebeno belesebeb kuşt.”

Masiya cîran got,

“Ev çîrokeke kevn e.”

“Erê, lê we ev çîrok der kir.”

Diya wê got,

“Wî mirin haq kiribû. Ma te ji bîr kir, bê çawa çi dihate ber devê wî digot?”

“Naxwe min jî bikujin. Lew ez jî wilo xeber didim.”

Axir, em gotinê dirêj nekin. Li ser pevçûna wan masiyên din jî li wir kom bûn. Wekî ku dixwiya ji Masîkê Reş qeherîbûn.

Masiyeke pîr got,

“Tu hedê xwe nizanî. Paşê çi were serê te, ji me re ne derd e, gunihê te ne di stu me de...”

Yeke din got,

“Piçûkê me piçekî dixwere. Erê hûn fêm dikin ne?”

Dêmasî qêriya,

“Xwe dûr bikin! Destê xwe nedine çêlîkê min.”

Masiyeke din got,

“Xatûnê, heke mirov zarokên xwe baş negihêne dawiyê bigihê vir!”

Masiya cîran,

“Ez şerm dikim ku cîrana hineke wekî we me.”

Yeke din jî ev pêşniyar kir,

“De heydê, hê ji dest me neçûyî, em wî bişînin ba şeytanokê pîr.”

Masiyan kir ku Masîkê Reş zeft bikin.

Li wir bû pevçûn û qelebalix. Lê hevalê Masîkê Reş xurtir bûn, ew ji nav destê wan revandin. 

Diya Masîkê Reş digirî, li xwe dixist, dikir hewar û gazî. 

“Hewar e, çêlîkê min ji dest diçe, xwedêkî pê ve bigihin...”

Masîkê Reş wextê ev şewşewa diya xwe bihîst got,

“Dayika min, ne ji bo min, li ser halê van pîrepindan bigirî.”

Ji dûr ve masiyek bariya,

“Hiş be, qijnik!”

Yeke duyemîn got,

“Tobe heke em te bihêlin nav xwe.”

Ya sêyemîn,

“Ev tavên biharê ne, tu cêhil î, were dev ji vê riyê berde...”

Ya çaremîn,

“Çiyê vir kêm e qey?”

Ya pêncemîn,

“Ji xeynî vir tu dinya nînin. Dinya ev der e ha, vegere!”

Ya şeşemîn,

“Heke tu bi aqil bibî û vegerî hingî em ê zanibin ku tu zana yî.”

Ya heftemîn got,

“Wele em ê bêriya te kin lê.”

Diya wî jî got,

“Ber min bikeve, neçe, xwedêkî neçe...”

Tu gotina Masika Reş ji wan re nemabû êdî. Bilez ji wir veqetiya. Çend hevalê wî heta ba çiravê pê re çûn, ew bi rê kirin. 

Masîkê Reş gava ji wan veqetiya got,

“Hûn dostê min in. Ez hêvî dikim em dîsa hev bibînin. Min ji bîr nekin.”Dostê wî gotin:

“Ma çawa em ê te ji bîr kin. Te em ji xewa temarê rakirin. Te tiştên ku me qet bîrê nedibir ji me re gotin. Bi hêviya hevdîtinê. Dostê jîr û zana.”

Masîkê Reş xwe li ber ava çiravê berda... Gihîşte lîçikeke aram. Pêşî şewişî, paşê xwe da hev û li dora xwe geriya. Heya wê rojê ew qas ava pir bi carekê re nedîtibû. 

Bi hezaran sermezin, yanî çêlîkên  beqan di avê de digijgijîn. Dema Masîkê Reş dîtin, hema henekê xwe pê kirin,

“Ka li vê binihêrin, êêlekê bê çilo ye.”

Masîko qenc dîna xwe da wan, paşê got,

“Ma qey çi bûye, hûn henekê xwe dikin. Navê min Masîkê Reş e. Ez hatime li dinyayê bigerim. Hûn jî navê xwe bêjin da em hev nas bikin.”

Ji sermezinan yekî got,

“Em ji hev re sermezin dibêjin.”

Ya din got, “Em bi esil û fesl in...”

Yeke din,

“Tu dayikan zarokên ji me xweşiktir neanîne...”

Yeke din,

“Yanî em wekî te ne mekruh in...”

Masîkê Reş got,

“Bi rastî ev xwedelaliyên we ez şaş kirim. Dîsa jî, ez we bibexşînim hûn dinyanedîtî ne, lewma...”

Sermezinan bi yek dengî,

“Yanî em dinyanedîtî ne?”

Masîkê Reş got,

“Heke hûn ne dinyanedîtî bûna, we yê fêhm bikira ku hemû kes bi aliyekî xwe xweşik e. Herweha hûn bi çiyê xwe bawer in? Navê we bixwe kelevajî ye.”

Ne ku ev gotin li zora wan neçûn, lê li xwe nedanîn. Berê xeberdanê guhertin.

“Tu vira dikî. Naxwe tu derketî li dinyayê digerî ha! Ev kedeke vala ye. Em ji sibehê heta êvarê li dinyayê digerin. Em rastî kesekî nayên, ji xeynî yên weke xwe û dê û bavê xwe. Heke em kurmikan jî nehesibînin...”

“Heta hûn ji vê lîçikê dernekevin, hûn çawa dibêjin em li dinyayê digerin.”

“Ma li derveyî lîçikê dinya heye qey?”

“Qet nebe li çavkaniya vê avê bifikirin, wekî din tiştên derveyî avê...”

“Derveyî avê jî çi ye? Em serê xwe ji derve naêşînin. Kî, kî, kî... Te aqil avêtiye...”

Masîkê Reş jî bê hemdê xwe keniya. Dema dikir biçe hema xwest diya wan bibîne.

Ji wan pirsî,

“Ka diya we?”

Ji nişka ve bi dengê beqekî bizda.

Beqê li ser kevirê li keviya lîçikê qûn vedabû. Xwe avêt avê, xwe nêzî masîko kir û got,

“Ez li vir im, çi bûye?”

Masîkê Reş silav da beqê. Beqê weha got,

“Zêde pozbilindiyan li min neke, lawira bê esil. Te zarok dane pêş xwe û gotinên ji qama xwe mezintir dikî. Piştî vî emrî ma tu ê dinyayê şanî min bidî. Dinya ha ev  lîçik e. De heydê bide ser riya xwe biçe, çêlîkên min ji rê dernexe.”

Masîkê  Reş got,

“Tu sed carî bêyî dinyayeke wisa, dîsa tu yê beqeke nezan û bêkêr bimînî. 

Beq qeherî, xwe avêt ser Masîkê Reş. Masîk bilez reviya, weke tîrekî xwe li girika binê avê xist û av şolî kir. Gava derdor zelal bû jî ji wir veqetiya.    

Çem di bestika xwe de fetlo fetlo diherikî. Av boş bûbû. Ji dereke bilind çem wekî werîsekî fetloke dixwiya. Li dahmekî qetek zinar ji serê gir filitîbû û gindirîbû nîvê bestê, av kiribû du şiq. 

Marmaroşkê bi qasî lepekî ku li ser zinêr bi zik ve mexelî û xwe dayî tavê, li wî kêvjalê li ser axpînka di binê avê de rûniştî dimêzand. Heçî kêvjal bû, di ser beqê de bû û ew dixwar. 

Masîkê Reş gava kevjal dît tirsiya, meşa xwe sist kir. Ji dûr ve silav da kêvjalê ku bi awirên tûj lê dinihêrî. Kêvjal got,

“Çi masiyeke narîn e. Tu çi digerî li vir? Were piçûkê, were ba min...”

“Ez ji xwe re derketime gerê, gera dinyayê. Qet dilê min nîne ez bibime nêçîra we.”

“Tu çi qas tirsonek û şikebar î.”

“Ez ne beredayî şikebar im û qet jî ne tirsonek im! Ez li tiştê ku dibînim bawer dikim, tiştê ku aqilê min bigire dikim.”

“Kêvjal henekwer kenî.

“Baş e naxwe, ka bêje, te vêga li vir çi dît û tu ditirsî ku te bixwim?”

“Ma her tişt ne li ber çava ye?”

“Hii erê, vê beqê tu gumanbar kirî. Na lê, weke zarokan xeber nede. Ez ji beqan hez nakim. Beq xwe xweşikên dinyayê dibînin. Ez jî haqê wan didim wan, ewqas. Were ba min.”

Kêvjal him weha xeber dida, him jî bi kêlekê ve ber bi masîko ve diçû. Masîko hew xwe girt, bi vî halê kêvjêl keniya. Got,

“Xiloxaro, tu wek ededê nikarî bi rê ve herî, bi ser de jî radibî dibêjî, ez haqê beqan didim wan!”

Masîkê Reş ji wir jî bi dûr ket. 

Ji nişka ve kevirek kete avê û bi ser pişta kêvjêl de ket, kêvjal di nav axpînkê de dewisand. Herweha marmaroşk jî têr bi kêvjêl keniya. Lê ji nişka ve piyê wî şemitî û çi nemabû ku bikeve avê. 

Masîkê Reş kurikekî şivan î li keviya avê dît. Kurikê şivan li wî û marmaroşkê dinihêrî. Pezê şivên hat ber çem û devê xwe xiste avê. Li hawîrdor kalîn û barîn belav bû. Masîkê Reş li benda keriyê pêz ma ku ava xwe vexwe û biçe. Paşê bang kire marmaroşkê,  

“Marmaroşkê, ez masiyekî piçûk im. Ez diçim dawiya çem bibînim. Ez dibêm qey tu yeke jîr û zana yî. Hinek pirsê min ji te hene.”

Marmaroşkê got, “De ka pirs ke.”

“Gava diketim rê, ez pir tirsandim. Digotin li ser riya min pelîkan, heremasî û kerselên reş hene û her yekî xetereyek e. Tu dikarî ji min re bahsa wan bikî?”

“Pelîkan û heremasî li van deran pir kêm in. Heremasî bêhtir di bahran de dimînin. Pelîkan belkî li van jêrê han hebin. Hay ji xwe hebe gidî nekevî nav torbê wan.”

“Torbê çi?”

“Bi bin nikilê pelîkana ve torbeyekî mezin heye. Gelek caran masî gava di avê de digerin dikevin torbê wan, lê bi xwe jî nahisin. Paşê jî helbet pelîkan wan dadiqultîne.”

“Tu xelasiya wan kesên ku bikevine torbe nîne?”

“Nîne, ji xeynî dirandina torbe pê ve nîne. Ezê xencerekî bidime te. Heke tu ketî torbê pelîkana de tu yê bidirînî...”

Herweha marmaroşk kete nav qelşa latê, piştî bîstekê vegeriya, bi xwe re xencereke piçûçik anîbû. Masîkê Reş rahijte xencerê û got,

“Marmaroşka min, tu pir baş î. Ez çi bikim keda te ji stûyê min dernakeve.”

“Na lê, mezin neke. Ji van li ba min gelek hene. Ez di kêlîkên vala de ji dirihan xenceran çêdikim û didime masiyên wekî te şareza û bîrewer.”

“Hey loo, naxwe berî min jî masî di vir re derbas bûn, ha?”

“Pir derbas bûn. Aniha ew gelek li hev civiyane û mixê masîgir dibin.”

“Bibexşîne, gotin ji gotinê dirêj dibe. Min nehisguh fêm neke. Ka ji min re bibêje ku çawa mixê masîgir dibin?”

“Hemû bûne yek. Masîgir çawa tora xwe davêje, dikevin torê, torê dikişînin binê bahrê.”

Marmaroşka ku ev digot di navekî de guhê xwe da ser terka latê,

“Zarokên min şiyar bûn. Bi xatirê te, riya te vekirî be,”got û kete terka latê. 

Gava marmaroşk çû Masîkê Reş jî kete. Dilwaswasî bû, li ser hev pirs ji xwe dikirin.

“Gelo çem diherikî ser bahrê? Gelo ezê bikevime davika pelîkan. Ka tu li vê heremasiyê , çawa dikare yên ji qewmê xwe bikuje. Lê ev çûkên kersel, ma me çi ji wan kiriye, weha dikin, ez fam nakim.”

Di ber soberiyê de ev tişt difikirîn. Her gava ku derbas dikir, ew hînî tiştekî dibû. Di çiravan de wexta diherikî xwe totilanî dikir, dileyist. Her ku tavê dida laşê wî xurt dibû. 

Li derekî dît ku xezalek bi bêhnefişkê avê vedixwe. Silav dayê û jê pirsî,

“Xezala delal ev çi lez û beza te ye?”

“Nepirse, nêçîrvanekî da pey min, berik li min reşandin, ez birîndar kirim.”

Masîkê Reş birîna wê nedît, lê wextê xezal bi kulekî meşiya fam kir ku rast dibêje.

Li dereke din marmaroşkan xwe dabûn ber tavê, di xew ve çûbûn. Dengê kewan ji wir dihat û cîwar şên dikir. 

Bêhna giyayê çiyê li hewa pêlpêlî dibû, dihat diket avê jî.

Piştî nîvro Masîkê Reş hate dahmeke fireh çem a di nîvê daristanê de. Firehbûna çem gelekî kêfa wî anî. Paşê rastî keriyekî masiyan ê mezin hat.

Piştî ku ji diya xwe qetiyayî çavê wî qet bi masiyan neketibû. 

Çend masikên piçûçik hatine ba wî.

“Tu xerîb î, ma ne!”

“Erê ez xerîb im. Ez ji dûr têm.”

“Tu yê biçî ku derê?”

“Ez diçim dawiya çayê bibînim.”

“Dawiya kîjan çayê?”

“Ha dawiya vî çaya ku em tê de ne.”

Masîkên piçûçik jê re rave kirin. 

“Ev ne çay e, ev çem e.”

Masîkê Reş tiştek negot. Masiyeke din,

“Ma xebera te jê heye, pelîkanan dawiya vê riyê girtiye...”

“Erê, ez zanim.”

Yeke din got,

“Torbeyekî pelîkanan î mezin heye, tu bi vê jî zanî?”

“Ez wî jî zanim.”

“Tu bi van zanî û dîsa jî tu yê biçî?”

“Çi dibe bila bibe, ez ê biçim.”

Tavilê li wir, serpêhatiya Masîkê Reş bû çîroka li ser zimanan.

“Masiyeke piçûk ji devereke dûr hatiye û xwestiye here dawiya çem bibîne. Û pê re jî qet û qet ji pelîkanan natirse.”

Çend masîkên piçûçik xwestin li pey biçin. Dixwestin lê tirsa dê û bavê wan nehişt, ew di cihê wan de hişt.

Çendekan jî got,

“Ne ji pelîkanan bûna em ê jî bi te re bihatana. Em ji torbê wî ditirsin...”

Li keviya çem gundek hebû. Jin û bûkên gund di çem de cil dişûştin. Masîkê Reş qederekî guhê xwe da ser qelebalixa wan, li zarokên ku di avê de dilîstin mêzand. Paşê dîsa kete riya xwe.

Pir çû hindik çû, heta bû reş meşiya. Bi şev kete qelişteka latekê û raza.

Di nîvê şevê de şiyar bû. Hîv derketibû û şewqa wê dida avê. Dinya ronî kiribû. Berî niha jî wextê tavehîvê dida avê, ew ji bin kevzê derdiket, dixwest bi hîvê re xeber bide, lê diya wî nedihişt, ew dikişande bin kevzê û di xew ve dibir. Aniha azad bû. Got,

“Silav li te hîvê, hîva xweşik.”

“Silav Masîkê Reş, tu çi digerî li van deran?”

“Ez ji xwe re li dinyayê digerim.”

“Dinya pir mezin e, keça min. Tu nikarî li her hêla wê bigerî...”

“Ezê jî heta karibim bigerim.”

“Min dixwest heya serê sibê bi te re bipeyivim. Lê mixabin ewrekî tarî tê wê min binixumîne.”

“Heke te bizaniya min çi qas bêriya te kiriye. Ez her tim dixwazim, min ronî bikî.”

“Keça min, ez ya rast ji te re bibêjim? Ev ne roniya min e. Roj min ronî dike, ez jî wê diteyisînim erdê.”

Hê hîvê gotina xwe xelas nekirî, ewrê tarî hat ket ber rûyê hîvê. Her der dîsa tarî bû.

Masîkê Reş bi tenê ma, bîstekê wisa li derdora xwe bi awirên sar nihêrî, paşê çû kete qelişteka latê û raket. 

Sibehê dema şiyar bû, li ber serê xwe çend masîkên piçûçik ku di ber xwe de dikirin pistepist dîtin. Masîkên piçûçik gava dîtin ew şiyar dibe, bi yek dengî gotin,

“Rojbaş.”

“Masîkê Reş di wê gavê de ew nas kirin,

“Rojbaş. Naxwe we jî nêta xwe xera kir ku bi min re werin.”

Yekî ji masîkên piçûçik got,

“Erê, lê hîn me tirsa wê ji ser xwe neavêtiye.”

Yeke din,

“Ziravê me ji pelîkanan diqete”

Masîkê Reş got,

“Hûn zêde ditirsin. Carekî ku em ketin rê, êdî tirsa we namîne.”

Tam diketin rê dîtin ku av zêde dibe. Wekî ku çadirek girtibin ser serê wan, welê bûbû reş ku meriv tilî di çavê hev re bikira kesî kes nedidît. 

Masîkê Reş têgihîşt ku ketine torbê pelîkanekî. Got,

“Hevalno, em ketine torbê pelîkanekî. Lê netirsin. Helbet em ê riyekî bibînin û birevin.”

Masîkên piçûk dest bi girî kirin. Yekê ji wan,

“Na, wele çû ji me. Hemû di rûyê te de bû. Te aqilê me xirand. Te em ji riya rast derxistin.”

Yeke din got,

“Ha vê gavê  wê me daqultîne. Çû ji me êdî.”

Ji nişka ve pîkênî bi pelîkên ket. Kenê wî bi gengeşiya masîkan dihat. 

“Ka tu li van masîkên tirsonek. Kî, kî, kî... Gunihê min bi we tê. Dilê min dest nade ez we bixwim. He, he, he...”

Masîkên piçûçik jê lavelav kirin,

“Mîrê me î birêz î mezin, em xulamê te ne. Me bibexşîne. Hûn pir esîl in. Me pesnê we pir bihîstiye. Xwedêkî vî nikilê xwe piçekî sist bikin. Me berdin. Heta em bimirin em ê ji we re dia bikin...”

“Ez tavilê we naxwim jixwe. Di torbê min de gelek masî hene. Li bin xwe re binihêrin, hûnê bibînin.”

Di binê torbe de gelek masîkên hûro mûro hebûn. 

Masîkên piçûçik,

“Pelîkanê birêz î mezin, tu gunihê me nîne. Me tiştek nekir. Ha vê Masîkê Reş em ji rê derxistin.”

Masîkê Reş got,

“Tirsonekno, ma hûn dibêjin qey ev çûkê zalim wê we efû bike? Çima hûn li ber digerin wisa?”

Masîkên piçûçik gotin,

“Tu nizanî tu çi dibêjî. Tu yê bibînî ku aniha pelîkanê mezin wê me serbest berde. Û wê te daqultîne...”

Pelîkan, 

“Helbet ez ê we efû bikim. Lê şertekî min heye. “

Masîkên piçûçik gotin,

“Helbet mîrê me, kerem kin, li ser serê me.”

“Wê Masîkê Reş î qure bikujin, ez ê we serbest berdim.”

Masîkê Reş xwe da quncikekê û ji masîkên piçûçik re got,

“Tirsonekno, jixwe hûn zeft kirine. Hûn nikarin bi tu deran de birevin. Herweha hûn nikarine bi min.”

Masîkên piçûçûk gotin,

“Divê em te bikujin, ji bo em serbest bibin!”

“Ma hûn dîn in, hûn min bikujin jî, hûn xelas nabin. Temiya min li we li wî bawer nekin.”

“Tu dixwazî xwe xelas bikî. Haya te ji me nîne.”

“De ka naxwe li min guhdarî bikin. Ez ê şîretekî li we bikim. Ez ê biçim nav van masiyên bê rih û weke miriyan li xwe dênim. Ka em bibînin bê pelîkan wekî ku soz da wê we serbest berde. Lê heke hûn bi ya min nekin, ez ê bi vê xencerê we teva qeto meto bikim. An jî ez ê torbe bi vê xencerê bidirînim û birevim. Hûn ê jî...”

Masîkeke piçûçik gotina birî û qêriya,

“Êdî bes e, ez hew karim li vir bimînim.”

Masîkê Reş gava dît ewa piçûçik digirî, got,

“We jî çima ev zaroka hê serê wê di nav gû de bi xwe re anî?”

Paşê xencera xwe kişand û li ber çavê masîkên piçûçik girt. Wan jî bivê nevê dengê xwe dernexistin.

Pevçûneke bi henekan kirin û di pişt re Masîkê Reş wekî miriyan li binî xwe dirêj kir. 

Yên din bi soberî bilind bûn, gotin,

“Pelîkanê birêz î mezin, me Masîkê Reş î qure kuşt.”Pelîkan keniya û got,

“We pir baş kir qeşmerno Aniha ez we wekî diyarî sax daqultînim da ku hûn di roviyên min de ji xwe re bigerin.”

Masîkên piçûçik bê lebt û liv di qirika pelîkan re ketine nava wî. Êdî çûbû ji wan. Hema wê gavê Masîkê Reş xencera xwe kişand, torbe dirand û riya felatê dît. 

Pelîkan ji êşa canê xwe da qîran, bi nikilê xwe av pêland, lê şopa masîka ku direvî nedît.

Masîko pir çû hindik çû, heta nîvro soberî kir û ma. Êdî li kêlekan çiya û zinar nebûn. Çem di rastê de diherikî. 

Şax û bestikên ku ji wê hêlê vê hêlê derdiketin û tevlî çem dibûn, ava çem boş kiribûn. Boşbûna avê masîko coş dikir. Carekê dît ku binê avê naxwiyê! Wê de çû wir de çû negihîşt tu cihan. Di nav ava boş de winda bûbû. Bi hemû taqeta xwe soberî dikir, lê nedigihîşt tu deran. Ji nişka ve lawirekî mezin î dirêj êrîş kiriyê. Bi bêvila lawir ve birekeke du devî hebû. 

“Di vê gavê de heremasî wê min parçe parçe bike,”got ji xwe re. Û di cî de wekî tîrekî pekiya, canê xwe xelas kir. Xetere û talûke dîsa ser ve çûbû. Carekê bi ser avê ket, carekê binav bû. Dixwest her derê bibîne. Piştî ku qederekê çû rastî keriyekî masiyan hat.  Nêzî yekî bû û pirsî,

“Heval, ez xerîb im, ez ji dereke pir dûr hatim. Ev der ku dere e gelo?”

Masiyê gazî dostê xwe kir.

“Ka werin, bibezin va yekî din jî hatiye.”Paşê berê xwe da Masîkê Reş, got,

“Tu bi xêr hatî bahrê hevalo.”Masiyeke din jî got,

“Best, çay çem, robar hemû diherikin têne vir. Belê ji xeynî hineke ku diherikine çolên teqanî...”

Yeke din got,

“Heke tu dixwazî tu dikarî tevlî me bibî.”

Masîkê Reş ji ber ku gihîştibû bahrê bi kêf û coş bû. Got,

“Ez pêşî dixwazim li bahrê bigerim, qenc bibînim. Paşê ez ê bêm tevlî we bibim. Dema we tora masîgir kişkişand û bi xwe re bir, ez ê jî vê carê di nav we de bim...”

Ji masiyan yekî got,

“Tu ê zû bi zû bigihîje daxwaza xwe. Aniha tu dixwazî piçekî bigere. Lê ji bîr neke, heke tu derketî ser rûyê avê, hay ji xwe hebe kersel tiştekî ji te nekin. Rojê heta çar pênc masiyan nexwin dûvê me bernadin.”

Masîkê Reş ji wan dûr ket, bi soberî diçû. Paşê bivê nevê piçekî derket ser avê. Li tama tîrêjên rojê dimêzand. Gava hêdî hêdî bê pêjn dimeşiya,

“Êdî ez ji mirinê natirsim, lê heta ku ez bijîm ez li mirinê nafikirim. Gava ez bi mirinê re rû bi rû mam, jixwe gelek caran wisa dibe, ez ê bi rastiyê re rû bi rû bimînim. Lê ya girîng ne ev e. Ya girîng ew e ku jiyana min an mirina min bi kêrî tiştekî werê û bandorê li hinekan bike...”

Hew karibû fikrên xwe bidomîne, ji nişka ve kerselekî xwe zer kiriyê, çawa ew zeft kir bi hewa ket. Di nav nikilê kersel de çiqas kêferat kir jî xwe xelas nekir. Kersel wekî devgakê bi newqa wê  girtibû, rebenê dikir rih bida. 

Masîkeke Reş li derveyî avê dikare çiqasî xwe bigire ku? Lewma dixwest zûka bê daqurtandin. Av û hilma di gurçik û roviyên kersel de wê mirina wê piçekî paş ve bixista. Dema wer difikirî wer ji kersel re got,

“Tu çima hê ez sax im, min danaqurtînî? Ez jî ji masiya me ku  kevin dibin genî dibin. 

“Kersel, dengê xwe nekir, di dilê xwe de got, 

“Hey xapînoka fêlbaz. Kî dizane vêga çi xapê te hene. Ji te werê tu yê min mijul bike ha...”

Çi nemabû bigihîjine bejê. Masîk ji xwe re fikirî,

“Heke ez katime bejê, dawiya min hat.”

Vê carê got,

“Ez bawer im, tu min dibî ji zarokên xwe re. Lê heta em bigihine wir, ez ê zûtir bimirim û ferqa min û kîsikek jahr namîne... Ma qet tu ber zarokên xwe nakevî?”

Kersel fikirî, 

“Dibe ku rast dibêje. Ez ê wê bixwim û ji çêlîkên xwe re masîne din bigirim. Lê belê, heke viran bike?..”

Dema kersel wer difikirî dît ku masîk sist dibe, bê rih, fikirî û got, “Naxwe mir. Êdî ez wê naxwim. Çi heyf, ez beredayî ji xwarina masiyeke weha ter û taze bûm.”

Berê xwe da masîkê,

“Piçûkê, heke tu nemiribî, ez te bixwim...”

Negihîşt gotina xwe xelas bike, lew gava devê xwe vekir, masîko xwe ji nav nikilên wî avête avê. 

Kerselê ku hatibû xapandin dûvê masîko berneda. Masîk weke birûskê pekiyabû. Dema gihîşt avê ji hiş çû, bi qirika xwe ya ziwa dixwest bi carekê bahrê daqurtîne. Hê negihayî bêhna xwe berde kersel bi derbeke xurt ew zeft kir û vê carê di cî de ew daqurtand. 

Masîkê Reş hê fam nekirî çi hatiye serê wê, xwe di dereke reş û şil de dît. Di vê navê de dengek hatiyê, yek digirî. Gava çavê wê hînî tariyê bûn, masiyeke piçûçik ku digirî û hewara xwe digihand diya xwe li quncikekê çilmisî dît, xwe nêzî wê kir,

“Rabe piçûkê, rabe ku em li çareyekê bigerin. Hawar û gazî bi kêrî çi tê?”

“Tu çi kesî? Ma tu nabînî ez nemame. Kux, kux, kux. Dayêê, êdî ez ê hew bi te re bi tora masîgir bigirim û bikişînim binê bahrê...”

“Bes e êdî, şerm e ji te re...”

Dema masiya piçûçik giriyê xwe betal kir, Masîkê Reş jê re  got,

“Ez dixwazim kersel bikujim û hemû masiyan ji bela wî xelas bikim. Lê divê pêşî ez te ji vir derbixim. Ji ber ku tu dikevî nav dest û piyên min.”

“De ka here tu jî! Tu bixwe li ber mirinê yî. Tu ê çawa kersel bikujî!”

Masîkê Reş xencera xwe ji ber xwe derxist. 

“Ez ê zikê wî biqelêşim!.. Li min guhdarî bike, ez ê vêga xwe li vî alî, wî aliyê wî bixim û kersel bienitênim, aciz bikim. Ew ê devê xwe veke û bikene. Tam di wê gavê de tu bipeke derve.”

“Baş e lê, tu ê çi bikî?”

“Tu dev ji min berde, ez heta vî zalimî nekujim dernakevim,”piştî ku weha got, xwe li çep û rastê xist. 

Masîka piçûk bi gewriya kersel ve hilperikîbû, li wir radiwesta. Kersel hew xwe girt û bi pîkênî keniya. Masîka piçûk di devê vekirî re pekiya û xwe xelas kir. Gava gihîşt avê, li hêviya Masîkê Reş ma. Lê Masîkê Reş xwiya nekir. Bi tenê dît ku kersel dinale, diperpite. Dît ku qêriya. Kersel baskên xwe li hev xistin û paşê kete avê, zikrat kirin û mir. Tu deng, tu xeber ji Masîkê Reş nehat. Heta niha jî nehatiye. 

Masiya Dapîr çî roka xwe xelas kir. Ji duwanzdeh hezar zarok û neviyên xwe re got,

“Heydê êdî wextê razanê ye, herin razin.”

Zarok û neviyên wê bi dengekî pirsîn,

“Lê te negot çi bi Masîkê Reş hat.”

Masiya Dapîr got,

“Ez ê sibê bêjim. Aniha wextê razanê ye. Şevbaş...”

Yanzdeh hezar û nehsed û not û neh masiyên piçûk gotin, “Şevbaş,”û çûn razan. Masiya Dapîr jî raket. Bi tenê Masîka Sor  kir nekir xewa wê nehat. Heta serê sibê li bahrê fikirî û ma. 

